
              

 

 

 

 MELA FETHULLAH EL-EBBASÎ (1937-2003) VE ONUN İSLAMÎ KÜRT 

EDEBİYATINDAKİ YERİ 

 

 

Özet 

Molla Fethullah, Batman bölgesinde tanınmış bir alimdi. Bilgeliği ve adaleti ile yöre halkının büyük 

davalarını çözerdi. Dolayısıyla onun bu toplumda büyük saygınlığı vardı. Ayrıca, Kurmanji şiirleriyle de 

dikkat çekiyordu. Ancak, onun ataları, hayat hikayesi ve edebi sanatı hakkında bilgiler sadece sözlü olarak 

aktarılmakta idı. Bu bölgenin yerlileri olarak, bu durum bizi kaçınılmaz olarak rahatsız ediyordu. Bu nedenle, 

bu alimin ihmal edilmiş yönlerini araştırmamızın sorunu olarak seçtik. Onun ailesini, hayat hikâyesini ve 

eserlerini gün ışığına çıkarmak ve onun Klasik Kurmanci edebiyatı tarihindeki yerini belirlemek amacıyla 

saha araştırmasına başladık. Çalışmamızın başında, onun yakın akrabalarına ulaştık ve nitel araştırma 

yöntemlerini kullanarak gözlem, görüşme ve sohbetler teknikleriyle onun hakkında bilgi topladık. Ardından, 

onunla ilgili yazılı kaynakları topladık ve omum izini sürdük. Araştırma sürecinin sonunda, Molla Fethullah'ın 

Botan bölgesinde alim aileye mensup olduğu ortaya çıktı. Bilimsel çalışmalarını ve tasavvufi eğitimini 

tamamladıktan sonra Batman bölgesinde bir medrese açmış, müderrislik yapmış ve onlarca yıl boyunca bu 

bölgede sosyal ve dini hizmetlerde bulunmuştur. Ayrıca, Kürtçe iki dini-tasavvufi şiiri bulunmaktadır.  

Anahtar Kelimeler: Medrese, Dergah, Klasik Kurmanci Edebiyatı, Ağıt, Molla Fethullah.  

 



 

 

 

 

MELA FETHULLAH EL-EBBASÎ AND HIS POSITION IN ISLAMIC OR 

KURDISH LITERATURE 

 

Abstract 

Molla Fethullah was renowned as a scholar in the Batman region. He resolved the major 

disputes of the local community through his wisdom and fairness. Consequently, he enjoyed 

great respect in this society. In addition, he attracted attention with his Kurmanji poetry. 

However, information about his ancestors, life story, and literary art existed only orally. As 

natives of this region, we were inevitably troubled by this situation. Therefore, we chose to 

investigate these neglected aspects of this scholar. We began field research with the aim of 

bringing his family, life story, and works to light and determining his place in the history of 

Classical Kurmanji literature. At the beginning of our work, we reached out to his close relatives 

and gathered information about him through observation, interviews, and conversations, using 

qualitative research methods. We then collected written sources about him and followed his 

trail. At the end of the research process, it became clear that Molla Fethullah belonged to a 

family of scholars in the Botan region. After completing his scientific studies and Sufi education, 

he opened a madrasa in the Batman region, served as a teacher, and provided social and 

religious services in this region for decades. In addition, he has two religious-Sufi poems in 

Kurdish.  

Keywords: Madrasa, Dervish Lodge, Classical Kurmanji Literature, Elegy, Molla Fethullah. 

MELA FETHULLAH EL-EBBASÎ Û MEWQIFA WÎ DI EDEBÎYATA ÎSLAMÎ 

YA KURMANCÎ DA 

 

Kurte  

Mela Fethullah wekî alimekî herêma Batman di nav gel da bi nav û deng bû. Wî daw û 

dozên mezin ên xelkê herêmê bi xêra feraset û adilîya xwe çareser dikir. Ji ber vî awayî di nav 

civakê xwe da qedrekî wî yê gelek bilind hebû. Bi ser van taybetmendîyên wî da helbesteke wî 

ya bi Kurmancî jî balê dikêşa. Çi heye ku agahîyên têkildarî binemal, bîyografî û hunera wî ya 

edebî tenê bi awayê devkî bûn. Wekî şênîyekî vê herêmê, bivê nevê em ji vê rewşê nerehet 

dibûn. Lewra me ev alîyên îhmalbûyî yên vî alimî wekî problema vekolîna xwe hilbijart. Bi 

armanca ku em alîyên mîna binemal, bîyografî û berhemên wî derxînin ber ronikahîyê û cihê wî 

di dîroka edebîyata Kurmancî da tesbît bikin, me dest bi vekolîna sehayî kir. Di destpêka xebatê 

da me xwe gihand nas û xizmên wî û ji metoda kalîtatîf a vekolînê me bi teknîka çavdêrî, 

hevdîtin û mulaqatan me agahîyên têkildarî wî berhev kirin. Peyra me çavkanîyên nivîskî yên 

têkildarî wî berhev kirin û şopa wî gerand. Di encama pêvajoya vekolînê da hat famkirin ku Mela 

Fethullah ji binemaleke alim a herêma Botanê ye. Wî di pey qedandina tehsîla xwe ya ilmî û 

perwerdeya tesewifî da li herêma Batmanê medrese ava kirîye, mideristî kirîye û bi deh salan 

xizmetên civakî û dînî li vê herêmê kirine. Wî ligel vî awayî du helbestên dînî-tesewifî jî bi Kurdî 

nivîsîne.  

Bêjeyên sereke: Medrese, Dergah, Edebîyata Klasîk a Kurmancî, Mersîye, Mela Fethullah.  

1. Destpêk 

Mela Fethullah, di zemanê xwe da li herêma Hezoyê wekî alimekî edîb û xuyanîyekî 

qedirgiran dihat naskirin. Bi qasî ku em ji derdora xwe hîn bûn, mezinên malbata wî, ji bav û 

kalan ve ehlê ilim, tesewuf û edebîyatê bûne. Wan hem medreseyên ilim ava kirine û bi rê ve 

birine hem xizmeta tesewufê kirîye hem jî berhemên edebî nivîsîne. Bi ser van giştan da wan ji 

bo hizûra civakî xizmetên mezin kirine û hîn jî ew vê xizmetê berdewam dikin. Îca ligel ku Mela 

Fethullah, li kêleka van xizmetan berhemên edebî jî nivîsîne, heta niha xebateke akademîk ku li 

ser bîyografîya wî, xizmet û berhemên wî hatibe kirin, bi destê me neket. Lewra me vekolîneke 

li ser wî giring dît û pêdivî bi danasîna bîyografîya wî û berhemeke wî dît û dest bi vê xebatê kir. 

 

2. Rêbaz 

2.1. Pirsgirêka Vekolînê 

Gava me xwest em li ser bîyografî, xizmet û berhemên vî Seydayî bixebitin, pirsgirêkên 

xebata sehayî derketin pêşîya me. Seyda ne li heyatê bû û berhemên wî yên çapkirî peyda 

nedibûn. Lewra zehmetîyeke mezin li pêşîya me bû. Vê jî rêya ku em bikaribin bîyografîya wî 

amade bikin, berhemên wî bibînin û bidin naskirin dûr û dirêj dikir. Ji bo ku em bikaribin di 

dîroka edebîyata Kurmancî da cihê edebî yê Seyda tesbît bikin, helbet pêdivîya me bi van 

agahîyan hebû. Lewra me ev rewş wekî problema xebatê da ber xwe û em li bersiva van pirsan 

gerîyan: “1. Gelo Seyda kî ye, çi tehsîl dîtîye, çi berhemên edebî bi kîjan zimanî nivîsîne û 

şêwaza wî ya edebî çawa ye? 2. Gelo ew bi berhema xwe di dîroka edebîyata Kurmancî da cihekî 

çawa digire?” Me wisa bawer kir ku heke em bersiva van pirsan bibînin, dê edîbekî klasîk ê ku 

heta niha di dîroka edebîyata klasîk a Kurmancî da nehatîye naskirin, ligel berhemên xwe 

derkeve meydanê, lewra ji bo dîroka edebîyata klasîk a Kurmancî dê lêzêdebûneke ciddî pêk 

bihê û rengekî nû lê vebe. Ji vî alîyê xwe ve helbet giringîyeke mezin a vê vekolînê derdikeve 

pêş.  

2.2. Metoda Vekolînê û Teknîkên Wê 

Bi armanca ku em bersiva van pirsan bibînin, me pêşî berê xwe da lîteratura derbareyî 

wî û me çavkanîyên nivîskî ku têkildarî Seyda û binemala wî hebûn, bi dest xistin, xwendin û 

nirxandin. Peyra me unîversa û populasyona xebata xwe wekî “herêma Xerzan” dîyar kir, em 

derketin sehayê û ligel nas û xizmên wî em ketin nav peywendîyê. Me pêşî pirsên xwe amade 

kirin, ji nasên Seydayî, bi teknîka hevdîtin û hevpeyvînên rêbaza kalîtatîf malûmat dan hev û me 

ew polîn kirin. Çi nivîskî, çi jî devkî be, me ji çavkanîyan agahî û daneyên bingehîn berhev kirin. 

Piştî ku me berhemên wî bi dest xistin, em li gor rêbaza tehlîl û analîza edebî em li ser wan kûr 

bûn. Ji bo anlîzê jî me ji pirtûkên muteber ên zanista edebîyatê mifa wergirt.  

2.3. Xwendin û Nirxandina Lîteraturê 

Berî ku em derbasî çavkanîyên devkî bibin, pêwîst e em cih bidin lîteratura nivîskî ya 

têkildarî mijara xwe û nirxandinê wê. Gava li gor tarîxa pêkanîna wan em li lîteraturê dinihêrin, 

ev derdikevin pêşberî me: 

Serdar Üstündağ (2007) bi navê Sohbet-i Gulşeni li ser navê Şeyh Yahya el-Ebbasî 

pirtûkek bi zimanê tirkî amade kirîye û çap kirîye. Wî di vê xebatê da hinek agahî li ser binemala 

Mela Fethullah dane. Bi tevî ku di vê mijarê de tixûbdarkirî ye jî, me hinek jê mifa wergirt. 

Ömer Pakiş (2008) maddeyek bi navê “Pakiş, Yahya” nivîsîye û TDV İslâm Ansiklopedisi 

ew di cıldê EK-2yê da weşandîye (Pakiş, 2019, 393). Wî di vê xebata xwe da cih daye agahîyên 

li ser binemala Mela Fethullah. 

Emine Bilge (2008) di teza xwe ya lîsansa bilind a bi navê Nakşibendilikte Kadın (Ulaşlı 

Köyü Örneği) [Pîrek di Neqşebendîtîyê da (Mînaka Gundê Ulaşliyê] de cih daye hin agahdarîyên 

têkildarî xizmetên tesewufî yên malbata Mela Fethullah. Wisa dîyar e ku wê ji bo agahdarîyên 

xwe, bi kesên salmezin û xuyanîyên vê binemalê ra hevdîtin pêk neanîye. Lewra zanînên ku wê 

dane gelek hindik û tixûbdarkirî ne. 

Muhemmed Şeyxmûs bin Mela Îbrahîm bin Mela Muhemmed el-Buhtî ez-Zivingî (2014) 

di xebata xwe ya Dîwanen Cami‘en li Be‘di Qesaidi Ehli’l-Mehebbeti cih daye helbesta Seyda 

Mela Fethullah; bes tu agahîyeke din li ser wî nedaye. Me metna helbesta Seydayî ji vê pirtûkê 

wergirt. 

Çawa ku ji lîteraturê dîyar dibe, xebateke berfireh ku rasterast li ser mijara vê vekolînê 

hatibe ku xuya nabe. Lewra divêtî bi vê vekolînê heye. Bi tevî ku hinek agahîyên dorteng li ser 

mijara Mela fethullah hene jî, têra danasîna wî, serdema wî û hunera wî nakin. Dîyar e ku 

valahîyek heye. Bi vê xebatê me nîyet heye ku em Mela Fethullah ji hêla dîrokçeya mideris û 

medreseyên herêmê, mitesewif û dergahên herêmê û ji hêla nerîta edebî ya herêmê ve bidin 

naskirin. Bi vî awayî dê xelekeke din a nerîta edebîyata Kurmancî ya klasîk li dîroka wê bê 

zêdekirin. 

3. Daneyên Têkildarî Mijarê û Vedîtinên Xebatê 

3.1. Binemala Mela Fethullah 

Malbata Mela Fethullah ehlê îlim û îrfanê ye. Bavê wî Hecî Îbrahîm (w. 1989) ehlê 

medreseyê bûye. Navê kalê Mela Fethullah, Mela Hecî ye, ew kurê Mela Muhîddîn e û ew jî kurê 

Mele Îbrahîm e. Giregir û xuyanîyên malbata Mela Fehullah bi giştî alim in û ehlê tesewufê ne. 

Neseba wan ji alîyê bavê ve digihîje mamê Cenabê Pêxember (e.s.w) Hezretî Ebbas (r.e.). Ji ber 

vê, li herêmê ji wan ra Ebbasî tê gotin. Kalê Mela Fethullah Mela Muhîddîn, di hîyama xelayîyê 

da ji herêma Botanê bi malbatî hatîye gundê Şelmoyê. Gundê Şelmo, wê hingê ji alîyê nexşeya 

sîyasî ve di nav tixûbên Mîrektîya Xerzan da bûye. Di wê serdemê da Şelmo li ser bajarê Sêrtê 

bûye. Navê dayîka Mela Fethullah Perîşan (wf. 1981) e, bi eslê xwe ji qebîleya Balokan a eşîra 

Bekiranîyên Xerzan e. Dayika Perîşan li herêmê bi teqwatîya xwe dihat nasîn (KÇ2). Pêşîyên wan 

ji Bexdadê hatine herêma Şerqê  (Pakiş, 2019, 394).  

3.1.1. Malbata Mela Fethullah û Şêx Mihemedê Zîlî 

Zemanê ku bav û kalê Mela Fethullah hatine herêma Xerzan, li gundê Zîlan (Yeniçağlar) 

medrese û dergahê Şêx Mihemedê Zîlî (w. 1894) hebû. Mela Muhîddîn hatîye cem Şêx 

Mihemedê Zîlî û di medreseya wî da dest bi muderistîyê kirîye. Şêx Mihemedê Zîlî[2], di pey 

çendakî da Mela Muhîddîn ji bo îrşadê şandîye herêma Xerzan alîyê gundên ku di navbera Sason 

û Hezoyê da dimîne. Di vê xizmet û xebatê da rojekê yekî gundî hatîye mizgefta ku Mela 

Muhîddîn tê da nimêj dike û li ser nimêjê, bi xencerê lê daye û Seyda şehîd ketîye. Gora Mela 

Muhîddîn li ser rêya nêzî Devlet Hastanesiya berê ya Hezo ye (KÇ2). 

3.1.2 Malbata Mela Fethullah û Şêx Ebdulhekîmê Qesr[ik]ê 

Pismamê Mela Fethullah ku Mela Yehya el-Ebbasî (1938-2008)[3] ye, li cem Xewsê 

Bilwanîsî (Qesrewî) Şêx Seyyîd Ebdulhekîm el-Huseynî xwendîye. Ew di sala 1957an da ji destê 

şêxê xwe îcaze werdigire û li wê derê dest bi mideristîyê dike. Mela Yehya ji Şêx Muhemmed 

Raşid xelîfetîya terîqetê werdigire û li Stenbolê hem dersa feqîyan dide hem jî dest bi xizmeta 

tesewifê dike (el-Ebbasî, 2007, 9-10). Birayê mezin ê Mela Fethullah, Seydayê Hecî Pîran di 

dergayê Seyyîd Ebdulhekîm el-Huseynî (w. 1972)[5] da bi salan xizmet dike. Seydayê Hecî Pîran 

halê hazir li Şelmoya Hezoyê îqamet dike û xizmeta îlmê Îslamî û tesewufê dike. Birayê biçûk ê 

Mela Fethullah jî Hecî Îsa ye. Her du xwişkên wî çûne rehmetê.  

3.2. Jîyana Wî 

Mela Fethullah li gundê Şelmo (Ulaşlı) ku li ser navçeya Hezo (Kozluk) ya Batmanê ye di 

sala 1937an da hatîye dunyayê. Navê bavê wî Hecî Îbrahîm e (w. 1989) e. Ew kurê Mela 

Muhîddîn e, ew kurê Mela Îbrahîm e. Navê fermî/resmî yê Seyda, Fethullah Pakiş e. Wî peyra 

mala xwe ji gundê Şelmoyê anîye Kanîyahenê (Bekirhan). Kanîyahenê jî li ser Hezoya (Kozluk) 

Batmanê ye. Mela Fethullah di sala 1944an da bi keça Sofî Xelîl Ipek Medîneyê ra zewicî. Ev 

malbata seyyîd, li herêmê bi navê Mala Dînan tê naskirin. Aqrebayên Şêx Remezan û Kal Zeydîn 

in. Di zemanê xwe da mirovên dîn ku bihatina dergahê wan, şîfa didît. Ew li gundê Deyîkana 

Farqînê niştecih bûne. Mela Fethullah di sala 1958an da çûye eskerîyê û di sala 1960î da wî ev 

wezîfe qedandîye û vegerîyaye malê. Peyra wî li hin gundên Serhed, Batman, Farqîn û 

Melatyayê melatî kirîye û pê ra jî feqî dane xwendin. Ew di sala 1967yan da çûye hecê. Wî 

beytek li ser Cenabê Pêxember jî nivîsîye. Mela Fethullah di sala 2003yan da rehmet kirîye. 

3.3. Tehsîla Wî 

Mela Fethullah hîn di zarokatîya xwe da li cem bavê xwe dest bi tehsîla ilim dike. Mamê 

wî Mela Ebdurrehman dersa wî ya Qur’anê dide wî. Ew mekteba xwe ya dibistana seretayî 

(ilkokul) jî li gundê xwe Şelmoyê diqedîne. Seyda ligel Mela Yehyayê pismamê xwe li cem mamê 

xwe Mela Ebdurrehman ji destpêkê heta kitêba rêzê ya mufredata medreseyê Şerhu’l-Muxnî ku 

gramera zimanê ‘Erebî ye dixwîne. Ew di vê navberê da kitêbên medreseyê yên mîna 

Xayetu’l-Îxtisara Ebû Şuca‘i el-Esfehanî û Siracu’l-Wehhaca Îmam Newewî ku kitêbên huqûqa 

Îslamê ne li cem vî mamê xwe dixwîne. 

3.3.1. Seydayên Wî 

Mela Fethullah peyra li ba miderrisên navdar ên mîna Mela Ebdullah el-Xerzî 

et-Timoqî[6] li Batmanê, Li Sergewraya Farqînê li cem Mela Yasînê Xîyî[7] û Mela Ebdullahê Oxî, 

li Tilmiza (Akça) Batmanê li cem Mela Suleymanê Tilmizî û Mela Muhemmed Seîd el-Qizlalî[8], li 

Ferhenda Farqînê li cem Mela Ebdussemedê Ferhendî (w. 2013)[9], li Hezoyê (Kozluk) li cem 

Mela Sebrîyê Hezoyî (w. 2005)[10] ku xelîfeyê Şêx Muhemmedê Erebkendî ye û li cem Mela 

Hesîb Seven (w. 1994)[11] ku xelîfeyê Mela Muhyedînê Hawêlî[12] ye dixwîne. 

3.3.2. Îcazeya Wî 

Mela Fethullah di sala 1954an da diçe gundê Bidlîsê Qesrikê (Narlıdere) cem Seyyîd 

Ebdulhekîm el-Huseynî (w. 1972) û di pey kitêba el-Fewaidu’d-Diwaiyyeya Mela Camî da kitêbên 

mentiq, îstîare, munazere, belaxet, wadi, eqaid û usûla fiqhê dixwîne. Piştî ku ew kitêbên xwe li 

vê derê di Medreseya Şêx Ebdulhekîm da diqedine, di sala 1959an da îcazeya îlmî jê werdigire. 

3.4. Alîyê Tesewufî yê Mela Fethullah 

Mela Ebdurrehmanê Botî (Pakiş) ku seydayê Mela Fethullah bû û bavê Mela Yehya Pakiş 

bû, ji bo tehsîl û perwerdeya îlmê tesewufê, Mela Fethullah ligel xwe dibe gundê Bidlîsê Qesrikê 

(Narlıdere) cem şêxê Neqşebendî Seyyîd Ebdulhekîm el-Huseynî (w. 1972) ku wekî “xews” dihat 

naskirin. Mela Fethullah li cem wî tehsîla îlmê tesewufê jî diqedîne û îcazeya tesewufê ji şêxê 

xwe werdigire. Kêfa Şêx Ebdulhekîm gelek zêde ji Mela Fethullah ra tê û ew dixwaze ku kurê wî 

Seyyîd Muhemmed Raşid Erol (w. 1993) ders bide Mela Fethullah. Herweha Şêx Ebdulhekîm 

dixwaze ku kurê wî yê din Ebdulbaqî jî ders bide wî. Bi tevî ku Şêx Ebdulhekîm ji Mela Fethullah 

dixwaze ew di dergahê terîqetê da xizmet bike jî, ew dibêje: “Ev barê terîqet û tesewufê gelek 

giran e, derî taqeta min e.” û destûr ji şêxê xwe werdigire û vedigere memleketê xwe. 

4. Xizmetên Wî 

4.1. Xizmetên Wî yên Dînî 

Mela Fethullah pêşî li Deyîkan[13] ku gundekî Farqînê ye melatî kirîye, peyra hatîye 

gundê Pelkê (Bekirhan Yapraklı Mahallesi), ji wê derê hatîye Kanîyahenê (Bekirhan nahiyesi) 

çendakî melatî kirîye. Ji vê derê derbasî Darendeya Melatyayê bûye û li taxeke wê derê (Beybağı 

Mahallesi) melatî kirîye û li wê derê malnişîn bûye. 

4.2. Xizmetên Wî yên Îlmî 

Mela Fethullah berî ku bi awayê fermî dest bi melatîyê bike, li hin gundên Bazidê 

(Doğubayazıt) melatîya fexrî kirîye. Wî hem di vê serdemê da hem jî di serdema xwe ya 

îmamtîya fermî da dersa feqîyan daye. Zemanekî ji bajarên mîna Ankara, Aksaray û Kocaelîya 

Tirkîyeyê jî gelek telebe hatine cem wî xwendine. Lewra Mela Fethullah bi vê sifeta xwe di nav 

xelkê herêma xwe da wekî seydayê ku telebeyên Rojavayî xwedî dike navdar bûye. Ji bo ku ew 

derê medreseyên xwe vekirî bihêle û tehsîla telebeyan berdewam bibe, di nav şert û mercên zor 

û zehmet da jî wî li ber xwe daye. Jixwe di her serdema jîyana wî da dersdayîn hebûye. Wî 

ewqas ders dida ku êdî hema hema kitêbên medreseyê gişt jidev kiribû. Wî li kêleka dersa 

feqîyan, her tim ji xelkê ra jî bi zimanekî şîrîn dînê Îslamê derdibirî. Wî tim rêya xwe bi bajarê 

Dîyarbekirê jî xistîye û ligel ehlê îlim ê wê derê daye standîye. 

4.3. Xizmetên Wî yên Îstîqrara Civakî 

Ji ber ku Mela Fethullah hem bi feqîyên xwe ra, hem bi gundîyên xwe ra hem jî bi 

mizgeft û xizmetên dînî ra gelek eleqedar bûye, di avakirina mizgeftên herêmê da aktîf bûye, 

melayên hevalê wî, leqeba “Mîrê Melayan” lê danîye. Ji bilî van xizmetan wî li Hezoyê (Kozluk 

ilçesi) wekî alîkarê muftî (Müftü Yardımcısı) jî xizmet kirîye. Mela Fethullah di warê huqûqa 

Îslamê da jîr, zana û şareza bûye. Ji ber van xebat û xizmetên wî li herêma Kanîyahenê gava 

îxtîlafek di nav miletê da derketa, ew dihatin cem wî, wî jî bi awayê şer‘î û ‘urfî dozên wan 

çareser dikir.  

5. Berhemên Wî 

Tiştê ku em dizanin, Mela Fethullah du helbest ji me ra hiştine. Yek jê li ser Cenabê 

Pêxember e, ya din jî li ser şêxê wî Şêx Ebdulhekîm e. 

5.1. Ez Merîd im 

Mele Fethullah helbestek bi zimanê Kurmancî li ser Seyyîd Şêx Ebdulhekîm Erol ku 

seyda û şêxê wî ye nivîsîye. Ev qesîdeya wî di mecmûeya bi navê Dîwanun Camiun da di beşa 

qesîdeyên ku li ser Şêx Ebdulhekîm in da cih digire. Mela Fethullah di vê helbesta xwe da wekî 

mexles, “Fethî” bi kar anîye. 

5.2. Beyta Hz. Pêxember 

Seyda Mela Fethullah gelek zêde bi hesreta Cenabê Pêxember bûye û zaf zêde jê hez 

kirîye. Ew di sala 1967yan da cara ewil diçe hecê, peyra jî di sala 1976an da diçe. Ku ew di sala 

2002yan da nexweş dikeve, beytekê li ser Cenabê Pêxember jî dinivîse û dîyar dike ku heke ji vê 

nexweşînê xelas bibe, dê di firseta pêşî da careke din biçe zîyareta Cenabê Pêxember. 

6. Mexlesa Mela Fethullah 

Bi qasî ku em ji benda dawî ya vê helbestê têdigihîjin, Seydayî mexlesa “Fethî” ji xwe ra 

bi kar anîye. Lewra em dikarin dîyar bikin ku mexlesa wî Fethî ye.  

‘Îd e îro bû li Qesrê her bi tehqîq ew eser 

Fethîyê ‘asî feqîr maye di xurbet bê mefer 

Jar û xemgîn hezîn daîm dikêşe ew keder 

Firqeta me’mûrê Xaliq dax kirî qelb û ceger 

Ez be‘îd im ez be‘îd im ez be‘îd im ez be‘îd 

 7. Analîza Daneyan û Tehlîla Helbesta Fethî 

Di vê beşa vekolînê da em dê bi taybetî li ser helbesta Fethî ya bi navê Ez Merîd imê 

hinekî kûr bibin û li gor derfetên ber destê xwe, dê vê helbestê ji alîyê binyad, hêmanên 

ahengê, taybetmendîyên zimanî, tema, zîhnîyet û nerîta edebî ve analîz bikin. Di pey van 

merheleyan da em dê dor biênin ser şiroveya giştî ya şair û vê helbestê. 

7.1. Binyada Helbestê 

Mîna metnên pexşanî, di metnên helbestkî da jî hin taybetmendîyên binyadî hene. 

Binyada helbestan, taybetmendîyên wan ên yekeyî û cureyê wan ên teşeyê nezmî ligel temaya 

wan dîyar dike. Ev ku hene, ji hêmanên dengan, naverok û temaya wan dîyar dibe. Lewra gava 

em li ser alîyên binyadî yên helbestekê kûr bibin, divê em yekeyên wê yên mîna misre, malik, 

bend, qita, çarîn, pêncîn û cureyê wan ên nezmî yên mîna mesnewî, xezel, murebbe û 

muxemmesîya wan dîyar bikin. Ji bo vî awayî em li van bendan binihêrin: 

‘Îd e fî Qesri’l-Cinan ‘inde sadati’t-terîq 

‘Îd e bazendê bi zendan çûne nav baxê ‘etîq 

Sorgul û nûr û kerem cama ji xemra pur rehîq 

Daxê Qesrê kirye wek behrê ji nû rabû dehîq 

Ez xerîb im ez xerîb im ez xerîb im ez xerîb 

  

Leyletulqedra me bû roja li Qesrê em yeqîn 

Dîtina şafiyê qelban xassetun li’l-mutteqîn 

Qale serrafi’l-qulûbi murşidê dînê mubîn 

Hazihi cennatu ‘ednin fedxulûha xalidîn 

Ez xerîb im ez xerîb im ez xerîb im ez xerîb 

  

Rewdeê çeşmê Buhuştê bûn li Bedlî munhela 

Kullu men yedxulu fîha la yexbûne hiwela 

Xas û ‘am şev û bi roj çûne lica muttesila 

Ez tenê ji feyzê kirim mame lica munfesila 

Ez xerîb im ez xerîb im ez xerîb im ez xerîb 

Ji alîyê binyadê ve gava em bala xwe didin ser temamîya helbesta Fethî ya bi navê Ez 

Merîd im, em dibînin ku herçendî hin şikestin tê da hebin jî, yekeya wê ya nezmî pêncîn e û 

teşeyê wê yê nezmê muxemmes e. Çawa ku zanyarên qadê amaje pê dikin  (Pala, 2016, 329), 

helbestên muxemmes, di edebîyata klasîk a dîwanê da ew cureyê nezmê ye ku ji bendên 

pêncmisreyî pêk dihên. Her pênc misreyên benda ewil a vê helbesta jorîn, di nav hev da 

hemserwayî ne, misreya dawî (misreya pêncem) ya her bendên peyra jî, bi benda ewil ra 

hemserwayî ne. Gava misreya pêncem a her bendekê, wekî neqeret misreyeke carbareyî be, jê 

ra “muxemmesa mutekerrîr” dihê gotin. Dirêjahîya muxemmesan bi giştî di navbera 4 û 8 

bendan da ye û şair, hema hema di her mijarê da muxemmesan dihûnin. Temaya herî zêde ya 

muxemmesan nêrînên felsefî, tesewuf, pesindarî û evîn e. 

Ev helbesta Fethîyî, ji 8 bendan pêk dihê, her bendeke wê pênc misreyî ye, misreya 

pêncem a bendan jî bi awayê neqeretî hatîye carbarekirin û şemaya wê ya serwayê bi awayê 

aaaaa, bbbba ccccb hatîye plankirin. Mijara helbestê jî medhê şêxê şairî ye. Lewra li ser van 

agahîyan em dikarin bigihîjin wê qenaetê ku wî ev helbest bi terzê “muxemmesa mutekerrîr” 

hûnaye. Ji ber ku teşeyê nezmî yê helbesta Fethî “muxemmes” e, em dê li ser pênaseya vê 

terîma edebî kûr bibin. 

Muxemmes ji wî teşeyê nezmî ra tê gotin ku her yekeyeke wê ji pênc misrayan pêk tê 

(Kudret, 1980, 2/364). Helbestên muxemmes, ji alîyê helbestvanekî ve, bi heman kêşeyê 

(weznê), bi awayekî pirserwa tên nivîsîn. Di edebîyata Rojavayê da jê ra “quintain” hatîye gotin, 

di edebîyata Kurdî da jê ra “pencîne” tê gotin. Awayê serwakirina muxemmesan di edebîyata 

Rojhilatê da şêweya serwakirina wê bi giştî wiha ye: aaaab, ccccb, ddddb. Teşeyê muxemmesan 

di nav musemmetan da zêde berbelav e (Adak, 2019, 406).  

Muxemmesa muzdewîc, muxemmesa mutekerrîr, texmîs, teştîr û terdîye jî, cureyên wê 

ne. Hejmara bendên wê herî hindik 4; herî zêde 7 e (Kudret, 1980, 2/364). Bi navê muxemmesa 

muzdewîc a kit a asayî û muxemmesa muzdewîc a bêmetle‘, muxemmesa mutekerrîr a kit a 

asayî, muxemmesa mutekerrîr a kit a bêmetle‘, muxemmesa mutekerrîr a cot a asayî, 

muxemmesa mutekerrîr a cot a xweser û muxemmesa mulemme‘ cureyên muxemmesan hene. 

Helbestên muxemmesî yên edebîyata Erebî, di serdema destpêka Ebbasîyan da cih girtîye û 

berbelav bûye. Helbestên muxemmes di edebîyata Tirkî da jî berbelav in. Di edebîyata Kurdî da 

şairên Kurmanc ên mîna Macîn, Melayê Bateyî, Weda‘î û Pertew Begê Hekarî helbestên 

muxemmes nivîsîne. Li devera Xorasanê Cafer Begê Qulî nûnerekî giring ê helbestên 

muxemmesî ye. Ji şairên sedsala XIX-an Şêx Ebdurrehmanê Aqtepî, Şêx Muhemmed Kerbelayî, 

Şêx Eskerî, Şêx Muhyedînê Hênî, Seydayê Licî, Mela Ehmedê Heyderî û Fehmî Begê Pêçarî 

helbestên muxemmesî nivîsîne. Di pey wan da Mela Xelîlê Mişextî, Mela Zahirê Tendûrekî, Mela 

Sîracê Xelîlî, Mela Nûrullahê Godîşkî û Mela Ehmedê Zinarexî helbestên muxemmesî hûnane 

(Adak, 2019, 406-407).  

7.2. Hêmanên Ahengî yên Helbestê 

Zanyarên edebîyatê gava li ser hêmanên ahengî yên helbestekê kûr dibin, çawa ku berê 

bala xwe didin ser ahenga wê ya hundirîn, wisa didin ser ahenga wê ya derveyî jî. Di ahenga 

hundirîn da hevgirtin û lihevhatina wateyî ya navbera bêjeyên helbestê; di ahenga wê ya 

derveyî da jî hêmanên mîna wezin, serwa (qafîye), paşserwa (redîf) dihên nirxandin. Lewra em 

dibînin, kesên ku metna helbestê dinirxînin, berê bala xwe didin ser her cure rîtma dengên 

helbestê û ew taybetmendîyên wê di bin banê vî sernavî da analîz dikin. 

Wezna vê helbestê, li gor ku em ji taybetmendîyên helbesta Fethî têdigihîjin, di helbesta 

wî da her çar pênc misreyên her bendekê di nav xwe da hemserwayî ne; misraya pêncan di her 

8 bendan da, bi heman serwayê ye. Yanî şêweya şemaya serwaya wan wiha ye: aaaab, ccccb, 

ddddb. Tiştê ku heye, ferqa vê misreya neqeretî, ji hêla giştî ve guherîye. Wezna wê jî wiha ye: 

Fa‘ilatun fa‘ilatun fa‘ilatun fa‘ilun   

‘Îd-e î-ro bû li Qes-rê her bi teh-qîq ew e-ser          ​ = 15 

Fet-hî-yê ‘a-sî fe-qîr ma-ye di xur-bet bê me-fer    ​ = 15 

Jar û xem-gîn he-zîn da-îm di-kê-şe ew ke-der       ​ = 14 

Fir-qe-ta me’-mû-rê Xa-liq dax ki-rî qelb û ce-ger  ​ = 15 

Ez be-‘îd im ez be-‘îd im ez be-‘îd im ez be-‘îd      ​ = 15 

Çawa ku ji benda jorîn jî xuya dibe, hejmara kîteyên helbestê 15 ye û şairî, ew bi wezna 

erûzê hûnaye.  

7.3. Zimanê Helbestê 

Şair, dema helbestên xwe dihûnin, ji derfetên zimanê ku pê dinivîsin mifa werdigirin. 

Çunkî zimanê helbestê, ji zimanê rojane yê gel bêhtir, zimanekî xweser ê hunerî ye. Mimkun e 

ku zimanê rojane yê ku gel pê diaxive, têra hest, pêjin, coşîya ruhî, bîr, ray û hizirên şairan 

neke. Lewra şair neçar dimînin ku zimanekî xas ê bi helbestê ji xwe ra pêk biênin. Zanyarên 

edebîyatê, ji bo vî zimanî, “zimanê helbestê” dibêjin. Gava ji vî alîyî ve em berê bala xwe didin 

ser helbesta Fethî, em dibînin ku herçendî wî bi zimanekî nêzî zimanê gel helbesta xwe hûnaye 

jî, tê da têgihên xasî bi zimanê helbestê hene. Fethî, ji bo ku karîgerîya helbesta xwe zêdetir 

bike û hunera wê berz bike, ji derfetên zimanê Kurdî (Kurmancî) yên ku di warê helbesta klasîk 

da bi pêş ve çûne sûd wergirtîye. Ji ber vê yekê em dibînin ku wî ji “hêma” û “hunerên edebî” jî 

mifa wergirtîye û bêjeyên xwe ligel wateya rasteqîne, di wateya mecazî da jî bi kar anîne. 

Rewdeê çeşmê Buhuştê bûn li Bedlîs munhela 

Kullu men yedxulu fîha la yexbûne hiwela 

Xas û ‘am şev û bi roj çûne lica muttesila 

Ez tenê ji feyzê kirim mame lica munfesila 

Ez xerîb im ez xerîb im ez xerîb im ez xerîb 

Şair di vê bendê da “rewdeê çeşmê buhuştê” wekî hêma bi kar anîye. Li gor wî dergayê 

şêxê wî, wekî kanîyeke buhuştê ye û yê ku karibe xwe bigihîne wê derê, dê bigihîje selametê. Ji 

vê şêwazê jî dîyar dibe ku wî ji hunerên edebî, “hunera mecazê” bi kar anîye.  

Zuhd û hilm û cûd û şifqet ta‘et û lutf û kerem 

Kewser û ava heyatê kanîya mey bûye çem 

Daxê Qesrê me‘den e nehrê li Bedlîs bû ‘elem 

Hebbeza rewdatu ‘ednin kanîya şîfa elem 

Ez merîd im ez merîd im ez merîd im ez merîd  

Şairî, di vê benda jorîn da bi bêjeyên “zuhd, hilm, cûd, şifqet, ta‘et, lutf, kerem, 

kewser”ê, ji hunerê edebî “hunera tenasubê” çêkirîye. Çunkî di nav van bêjeyan da ahengîyeke 

wateyî heye û gişt bi hev û din ra peywendîdar in. 

 7.4. Zihinîyeta Helbestê 

Binyada zihnîyetî ya serdema şairan, bi giştî bandor li helbestên wan dike. Gava mirov 

helbestên wan dixwêne, dibîne ku zihnîyeta serdema wan teyîsîye ser hunera wan wan. Çunkî 

zihnîyet, temamîya wan çalakî û bawerîyên sosyal, sîyasî, îdarî, edlî, hêzên eskerî, rêxistinên 

civakî yên sivîl, atmosfera dînî, jîyana bazirganî û xebatên perwerdehî ye. Ji ber ku şair jî di nav 

vê keşûhewayê da berhemên xwe dihûnin, bivê nevê dikevin bin bandora vê atmosferê. Ji bo ku 

em rengvedana zihnîyeta serdema şairê mijara xwe Fethî di helbestên wî da bibînin, em dikarin 

li van bendan mêze bikin: 

Mesleka ehlê terîqê kirîye wek baxê ne‘îm 

Rewdetun tecrî ‘eleyha nisbet û feyza ‘emîm 

Sabit e bi şer‘ û hedîsan bi gotina Rebbê kerîm 

Safî ye ji kullê zunûban zairê ‘Ebdulhekîm 

Ez merîd im ez merîd im ez merîd im ez merîd 

 ​ Ji vê benda şairî dîyar dibe ku di serdema wî da nirxên tesewufî di nav civaka serdema 

wî da reng û rûyê xwe dane ser berhemên edebî, lewra Fethî jî ev hêmayên têkildarî tesewufê 

teyîsandine ser helbesta xwe. Çawa ku ji şairên din ên edebîyata klasîk a Kurmancî jî dîyar dibe, 

di nîvê ewil ê sedsala 20î da hêmanên terîqet û tesewufê zêde derketine pêş û piranîya şairên 

vê serdemê ev tema di helbestên xwe da bi cih kirine. Têgihaştina estetîk, edebî, hunerî û 

şêwazî ya cîhana edebîyata vê serdemê li ser bingeha nerîta îslamî ye û Fethî jî li ser vê şopê 

berhema xwe hûnaye. Metna wî, ji alîyê binyad, ziman û temayê ve bi temamî zihnîyeta edebî 

ya serdema xwe nîşan dide. Şair, di vê benda muxemmesa xwe da mesleka ehlê terîqetê bi 

têgiha cenneta ne‘îm derdibire û wisa pê da diçe ku bi qenaeta wî gava yek biçe zîyareta pîrê wî 

yê terîqetê, dê ji hemû gunehên xwe xelas bibe.  

7.5. Nerîta Edebî ya Helbestê 

Di dîroka edebîyatê da serdemên cîyawaz ên bizav û tevgerên edebî, li gor liv û 

tevgerên dîroka giştî çêdibin. Ev jî bi xwe ra nerîtên cuda cuda yên edebî diênin. Wekî mînak di 

serdema berî Îslamê da edebîyata Kurdî bi terz û teşeyê edebîyata gel a devkî hatîye îcrakirin, di 

serdema Îslamê da jî edebîyata Kurdî, bi terz û teşeyên li gor taybetmendîyên serdema Îslamê 

hatîye îcrakirin. Temayên ku di edebîyata gel a devkî da dibûn mijara berhemên edebî, bi giştî 

evîn, lehengî û hêmanên siruştî bûn; di serdema Îslamê da nirxên dînî, sembolên Îslamî, hêma 

hêmanên Îslamî bûn. Lewra gava em li vê helbesta Fethî dinihêrin, bi zelalî em dibînin ku 

sembolên Îslamî, têgihên vî dînî û kultura wî bûne temaya wê ya bingehîn. Herçiqas di serdema 

şairî da nerîteke edebî ya neteweparêz, bi şairên mîna Mela Şêxmûs, Seydayê Tîrêj û Mele 

Ehmedê Palo di dîroka edebîyata Kurmancî da serî dabe jî, Fethî bi teşe û terzê edebîyata Îslamî 

ku temaya wê tesewuf e berhema xwe hûnaye:  

‘Îd e îro bû li Qesrê her bi tehqîq ew eser 

Fethîyê ‘asî feqîr maye di xurbet bê mefer 

Jar û xemgîn hezîn daîm dikêşe ew keder 

Firqeta me’mûrê Xaliq dax kirî qelb û ceger 

Ez be‘îd im ez be‘îd im ez be‘îd im ez be‘îd 

 ​ Şair di vê benda helbesta xwe da dîyar dike ku ji ber ku murşidê wî li gundê Qesrê ye û 

li wê derê rojeke mîna ‘îdê heye jî, ez ne li wê derê me û lewra ez li xurbetê bê mefer mame. Ji 

ber ku ez dûrî pîrê xwe mame, ez gelek xemgîn û hezîn im û dilê min ji ber kul û kedera firqetê 

dax û birîn e. Ev îfade ku hene, xasî bi kultura tesewufa Îslamî ne. Nexwe em dikarin cihê edebî 

yê Fethî, li gor vê helbesta wî, di dîroka edebîyata Kurmancî da di nav “Nerîta Edebî ya 

Îslamî-Tesewufî” da destnîşan bikin. 

di vê rewşê da bi qasî ku em ji binyada giştî ya helbestê têdigihîjin, herî zêde karîgerîya 

Şêx Ebdurehmanê Axteqî li ser Fethî xuya dibe.  

Encam 

Ji daneyên ber destê me û pêvajoya lêkolîna vê xebatê dîyar bû ku Mela Fethullah 

(Fethî), di nav malbateke ehlê îlim û tesewufê da mezin bûye û di salên 1950îyan da li herêma 

Batmanê, di medreseyên bijarte da tehsîla îlimê Îslamî dîtîye. Wî ji mideris û seydayên bijarte û 

muhterem ên serdema xwe ders wergirtine û di zemanê xwe da bûye alim, seyda û edîbekî 

giranqedir ê herêma xwe. Ew çawa ku di warê îlmê medreseyê da bi pêş ketîye, di îlmê 

teswewufê da jî, bi alîkarîya murşîdên Dergayê Şêx Ebdulhekîmê Qesrê yê Bidlîsê gihaştîye pile 

û payeyeke bilind. Jixwe ev helbesta wî jî, ber û fêkîya vî alîyê wî ye. Ji seyra jînameya wî dîyar 

dibe ku wî di pey temamkirina îlmê xwe da hemû hêz û tecrubeya xwe xistîye bin xizmeta îlmê 

medreseyê û hizûra civakî ya miletî. Wî ji alîyekî ve di medreseyê da dersên îlmî dane telebeyan, 

ji alîyekî ve jî bi zanîn, tecrube û şarezatîya xwe ya îlmê hiqûqa Îslamê, ji hizûra Îslamî ya civakê 

ra xizmet kirîye. 

Şairê edebîyata Kurmancî yê sedsala 20î Fethî, bi helbesta xwe ya Ez Merîd im, ji hêla 

şêwaza xwe ya zimanî, binyada berhemê û nerîta edebî ya dîrokî ve dikeve nav edîbên Kurmanc 

ên edebîyata Îslamî-Teswufî. Wî hem bi hêma û hêmanên zimanê helbestê hem bi hêmanên 

ahengê hem jî bi temaya helbestê bi temamî di nav edebîyata Îslamî-Tesewufî da cihê xwe yê 

dîrokî girtîye. Lewra zimanê wî çawa ku nêzî zimanê gel ê sade ye, wisa jî nêzî zimanê edebîyata 

Îslamî ya Tesewufî ye. Wî di vê berhema xwe da peywendîya xwe ji gelê xwe qut nekirîye û 

xwestîye ku xwendevanê xwe vexwêne dergayê murşîdê xwe. Bi vî alîyê xwe ew terzê Ferqîyê 

Teyran jî diêne bîra me. Bi tevî ku hemû berhemên wî yên edebî bi destê me neketin jî, ew heq 

dike ku cihê wî jî di kitêbên dîroka edebîyata Kurmancî da bihê çêkirin. Çunkî ji şarezatîya wî ya 

edebî û hunerî ya helbesta wî dîyar dibe ku haya wî ji edîbên edebîyata klasîk a Kurmancî heye 

û wî ji tecrubeyên wan mifa wergirtîye. 

Divê em bînin bîra xwe ku di dîroka edebîyata klasîk a Kurmancî da nifşê pêşî Şêx 

Ebdurrehmanê Aqtepî, Şêx Muhemmed Kerbelayî, Şêx Eskerî, Şêx Muhyedînê Hênî, Seydayê 

Licî, Mela Ehmedê Heyderî û Fehmî Begê Pêçarî helbestên muxemmesî nivîsîne, di pey wan da 

nifşê duyem Mela Xelîlê Mişextî, Mela Zahirê Tendûrekî, Mela Sîracê Xelîlî, Mela Nûrullahê 

Godîşkî û Mela Ehmedê Zinarexî muxemmes hûnane. Lewra em dikarin Fethî jî wekî şopajoyê vê 

çexerê bihesibênin. Bi qasî ku em ji kesayetîya edebî ya Fethî têdigihîjin, herî zêde tesîra Mela 

Yehyayê Ebbasî ku eqrebayê wî ye li ser berhema wî dibînin. Çunkî şêwaza edebî ya Mela Yehya 

ku edîb û alimekî serdema Fethî ye, ji helbesta wî ku di mecmueya wan a hevpar da cih digire 

dîyar dibe. 

[1] Şêx Mihemedê Zîlî di medreseya Şêx Hesenê Nûranî da tehsîla ilim kirîye. Di warê ilmê batin û ilmê zahir da 

gihaştîye kemalê. Li gundê Toxerê ku li ser navçeya Çinara Amedê ye, tehsîla ilmê şerîet û edeba tesewwufê dîtîye. Şêx 

Qasimê Toxerî, bi navê Mela Qasim, melayekî jî kirîye hevalê wî. Êdî ew bi hev ra hatine gundê Zîla û wan li vê derê dest 

bi îrşadê kirîye. Şêx Mihemedê Zîlî ji Şêx Hesne Nûranî îcazet wergirtîye. Zemanê ku Şêx Mihemedê Zîlî ji Toxerê 

vediqete, Mela Qasim jî pê ra tê gundê Zîlîya. Terîqeta Şêx Mihemed, Terîqeta Neqşebendî ye. Xusûsîyeteke terîqeta Şêx 

Mihemedê Zîlî ew e ku xelîfetî ne ji bavan derbasî lawan dibe, kî layiqî xelîfetî û şêxîtîyê be ew dibe xelîfe. Şêx Mihemedê 

Zîlî, bi silsileya welîyan, digihîje Mewlana Xalidê Bexdadî yê Şehrezorî yê Kurdî. Silsileya Şêx Mihemedê Zîlî, bi dorê 

digihîje van şêxan: Şêx Mihemedê Zîlî, xelîfetîyê ji Şêx Hesenê Nûanî ra kirîye û jê îcaze wergirtîye. Şêx Hesenê Nûranî, 

xelîfetîya Şêx Salihê Sibkî kirîye û îcaze jê wergirtîye. Şêx Salihê Sipkî, ji Şêx Xalidê Cizîrî ra xelîfetî kirîye û îcaze jê 

wergirtîye. Şêx Xalidê Cizîrî jî, ji Mewlana Xalidê Bexdadî yê Şehrezorî yê Kurdî ra xelîfetî kirîye û îcaze jê wergirtîye. Li 

gor çavkanîyên devkî Şêx Mihemedê Zîlî, heft salan li gundê Zîla derê medrese û tekyaya xwe vekirî hiştîye. Şêx 

Mihemed, xelîfetîyê daye gelek mirîdên xwe. Di pey wefata wî da Şêx Elîyê Zîlî li ser postê wî rûniştîye. Di pey Şêx Elî da 

kurê Şêx Mihemedê Zîlî Şêx Ahmedê Zîlî hatîye, di pey wî da kurê Şêx Mihemedê Zîlî ê bi navê Şêx Feyzullah hatîye, di 

pey wî da dîsa kurê Şêx Mihemedê Zîlî Şêx Celaledîn hatîye. Şêxantî ji wî gihaştîye Şêx Sadûnê Mala Şêx Mihemedê 

Şembekî (Mala Şêx Bal, bavê Şêx Sebrîyê Teraşî). Piştî wan, êdî tacê Şêx Mihemedê Zîlî careke din hatîye gundê Zîlan. 

Wefata Seydayê Şêx Mihemed jî, yazdeh sal peyra di sala 1311ê da ye. Seyda roja pêncşemê wefat kirîye, roja înê, 

hatîye teslîmkirin. 12ê Teşrîna Ewwil sala 1311an (m. 1894). (Me ev agahî ji dosyaya bi navê Statuya Şêx Mihemedê Zîlî 

di nav Mîr û Serokeşîrên Serdemê da girtîye. A. Yıldız vê dosyayê amade kirîye.) 

[2] Mela Yehya Ebbasî sala 1940î li gundê Şelmo ya Hezo ya Batmanê hatîye dinyayê. Navê wî yê tam Şêx Yehya 

el-Ebbasî ye. Navê bavê wî Mele Ebdurrehmanê kurê Mele Ahmedê kurê Mela Muhyedînê kurê Mela Îbrahîm e. Bi eslê 

xwe digihîjin mamê Hz. Pêxember Hz. Ebbas. Mele Yehya pêşî li cem bavê xwe Mele Ebdurrehman xwendîye, peyra li 

cem Xewsê Bilwanîsî (Qesrewî) Şêx Seyyîd Ebdulhekîm el-Huseynî xwendîye, di sala 1957an da îcaze ji destê wî 

wergirtîye û li wê derê dest bi mideristîyê kirîye. Piştî ku Şêx Ebdulhekîm rehmet kirîye, wî întîsabî lawê wî Şêx Mihemed 

Reşîd kirîye. Mele Yehya piştî ku li çend cihan îmamtî kirîye, sala 1987an malnişîn bûye. Li ser talîmata şêxê xwe, wî li 

Stenbolê dest bi kar û barên tesewifê kirîye. Mele Yehya du helbest bi zimanê Kurdî nivîsîne. Yek jê mersîye ye ku wî li 

ser wefata şêxê xwe nivîsîye. (Bnr. Şeyh Yahya el-Ebbasî, Sohbet-i Gulşeni, (Derleyen: Serdar Üstündağ), Sistem 

Matbaacılık, İstanbul, 2007, r. 9-10.); Mela Ebdulletîf Pakiş, tarîxa hevdîtinê: 25.05.2024). Wekî din dikarî binêrî: Şeyh 

Molla Yahya El-Abbasi (KS.) (1938 – 2008) – hasaneyn.org (Tarîxa xwepêgihandinê: 27.07.2024) 

[3] Şêx Ebdulhekîm, kurê Şêx Muhemmedê Xalidî ye. Şêx Ebdulhekîm, ji ber ku çendakî li gundê Sîyanîs ê Baykana 

Sêrtê jîyaye, bi navê Şêx Ebdulhekîmê Huseynî yê Bilwanîs dihê binavkirin. Ew xelîfeyê Şêx Ehmedê Xiznayê ye ku 

şêxekî Xalidî yê Sûrîyeyê ye. Wî piştî ku çend salakî li gundên Sêrt û Bidlîsê şêxîtî kir, derbasî gundê Menzîla Kahtaya 

Adîyamanê bûye. (Bnr. https://islamansiklopedisi.org.tr/erol-muhammed-rasid, (Tarîxa xwepêgihandinê: 20.05.2024, 

10:07). Şêx Ebdulhekîm wextakî li Qesrikê di medreseya xwe da mideristî kirîye. Şêx Ebdulhekîm wextakî li Binxetê di 

medreseyên Kurdan da xwendîye. Qesrik ku nêzî Hawêl (Baykan) e, îro bi navê xwe yê fermî Narlıdere ye. Peyra ew 

hatîye gundê Xedîrê. Navê fermî yê gundê Xedîrê “Karaoğlak” e. Ev gundekî Hezo (Kozluk) ya Batmanê ye. (Bnr. Mehmet 

Sadık Varli, Bi Dîtin û Şahidîya Min Ebdullah M. Varli, Nûbihar, İstanbul, 2023, r. 57.) 

[4]  Mela Ebdullahê Xerzî-Timoqî, di sala 1313an (mîldaî 1897) da li gundê Timoq ku li ser Sasona Batmanê ye 

hatîye dinyayê. Navê bavê wî Sofî Mihemedê Silêman e. Xelkê gundî ji binemala wan ra Mala Menteşe dibêjin. Ew gişt 

Timoqî ne û Timoq jî li ser Xerzan û Rojkan e. Malbata Seyda di Şerê Yekem ê Cîhanê da diçe Sêwregê û çend salakî li 

wê derê dimîne, peyra vedigere gundê xwe. Çendakî mala wan li gundê Dêrayî dimêne, li wê derê M. Ebdullah ku 

digihîje xortanîya xwe û li ber destê Mele Silêman ku melayê Şêx Muhemedê Zîlî ye dest bi xwendinê dike. Ew di sala 

1920î da, ji bo xwendinê berê xwe dide Farqînê, diçe Medreseya Kurbeytê. Di vê medreseyê da ji miderisê medreseyê 

Mele Emîn ders digire. Peyra diçe Taxikê, li cem Mele Yasînê Şemê dixwîne, peyra ji wê derê jî diçe Ferhendê, li 

Medreseya Mala Hecî Hiseyn Axayê Mala Ezîzan, li ber destê Seyda Mele Yehyayê Ferhendî dixwîne û dibe hevaldersê 

kurê wî Mele Ebdussemed. Di pey xwendina vê derê da ew berê xwe dide gundê Boşatê û çendakî li wê derê li cem 

Seya Mele Salih ku peyra bûbû miftîyê Dîyarbekirê dixwîne û ji wê derê jî diçe li Şêxkendika Dîyarbekirê, li cem Mele 

Mûsa ku melayê vî gundî ye dixwîne. Seyda peyra li cem Mele Ebdurrezzaq li navenda Dîyarbekirê ilmê felekîyatê 

(astronomî) dixwîne û dîsa li wir li cem Mele Teyfûr dersên zimanê Farisî dixwêne, ji wê derê careke din diçe gundê 

Edşaya Farqînê, li cem Mele Yasînê Şemê dixwêne. Piştî çendakî ew diçe cem Mele Yehyayê Ferhendê û îcazeya xwe jî wî 

werdigire. Seyda, digihîje sala 1925an û tûşî kerasetên wê salê dibe, lewra êdî nikare xwendina xwe berdewam bike. Ji 

dostên wî yên herî nêz serokê eşîra Şêxdodîyan Mihemed Axayê Kelî li Dîyarbekirê ligel gelek alim û şêxên terîqetê dihên 

bidarvekirin. Mela Ebdullah ku gihaştiye 20 salîya imrê xwe û hîn xortekî ezeb ê medreseyê ye, ji alîyê dil û derûnîya xwe 

ve dikeve bin bandora van rûdanan. Seyda Timoqî di 2yê Sibata sala 1992yan da li bajarê Hesîçaya (Hasekê) Sûrî wefat 

kirîye û li devera Dirbêsîyê, li gundê Berkevirê medfûn e. (Bnr. Mahmut Beğik, Jiyana Seyda Mele Ebdullahê Xerzî 

(Timoqî), Peywend, Wan, 2024.)    

[5] Mela Yasînê Xîyî/Mela Yasîn Yusrî ‘alim û şairekî sedsala 20î ye. Di nav gel de bi navên mîna Mela Yasînê 

Sergewra û Mela Yasînê Şemê dihê naskirin. Mela Yasîn ji ber ku mexlesa “Mele Yasînê Şemê” ji bo xatirê dêya xwe; 

mexlesa “Mela Yasînê Sergewra” jî ji ber xatirê melatîya xwe wergirtîye, di nav gel de bi van her du navan jî tê 

binavkirin. Mela Yasîn teqrîben di sala 1906ê miladî de li gundê Xerzika tê dunyayê. Ev gund li ser Pasûra Dîyarbekirê ye. 

Malbata Mela Yasîn ji Muşê çûye vî gundî. Navê bavê wî Mela Dewrêş, ê dîya wî Şemsîxan e. Piştî ku Cumhurîyeta 

Tirkîyeyê bi qanûna fermî paşnavan li ser gel ferz dike, paşnavê Toprak li Mela Yasîn tê danîn. Mela Yasîn di zaroktîya 

xwe de sêwî dimîne. Lewra ew hê şeş mehî ye bavê wî wefat dike. Di wê demê de ji ber ku xelayîyeke mezin heye rewş 

xerab e. Şemsîxana dêya Mela Yasîn ji naçarî bi ser mala bavê de vedigere û diçe li cem birayên xwe star dibe. Herwekî 

ku Mela Yasîn di pêşîya berhema xwe ya bi navê Baxçê Jîyanê Piştî Mirinê de beyan dike ku xalanên wî bi saya zêr û 

zîvên dêya wî ji xelayê xelas dibin. Paşê ji ber hinek sebeban Mela Yasîn û dêya xwe ji cem xalanên xwe diçin. Îdî Mela 

Yasîn şeş salî ye. Wisan xuyan dibe ew cara yekem ji dêya xwe fêrî Qur’anê bûye. Lewra li gorî ku ew di destpêka Baxçê 

Jîyanê Piştî Mirinê de beyan dike wî di hengama koça ji gundê xalanên xwe de Sûretê Yasîn bi awayê jidev xwendîye û 

îşlikekî qumaş wek hedîye ji etarîyekî wergirtîye. Dîya Mela Yasîn li ser wesyeta bavê wî, Yasînê xwe dide ber xwendinê. 

Ewil ew li ber destê Mela Salih dixwîne, piştî ku Qur’an û Mewlûdê diqedîne diçe Medreseyên Farqînê û li ber destê 

seydayên navdar ên mîna Mela Yehyayê Ferhendî û Mela Îbrahîm dersên ilmê werdigire. Ew bîst û yek salî di 

medreseyan de digel temmamê ilmê rêzê ilmên din jî dixwêne. Mela Yasîn îcaza xwe ya ‘alimtîyê ji Mela Yehayê Ferhendî 

werdigire û bi destûra wî dersa feqîyan dide. Piştî ku Mela Yasîn dest bi melatî û muderrîstîyê dike, li gelek gundên 

derdora Farqîn, Dîyarbekir, Bismil û Pîranê muderîstîyê dike. Di wan zemanan de çendakî li navenda Dîyarbekir û Çinarê 

jî muderîstî dike. Merkezên ku wî lê melatî û muderîstî kirîye ji bîstî zedetir in. Mela Yasîn di hengama muderistîya xwe 

da bi dilhenûnî bi feqîyan ra eleqedar dibe. Bi hurgulî dersa wan dide û wî xwestîye ku ew bibin ‘alimên baş. (M. Zahir 

Ertekin, & Ayhan Yıldız, Mulemme‘, Lorya, Wan, 2022) 

[6] Mela Muhemmed Seîd el-Qizlalî, Navê bavê wî Feqe Ahmed e, ew jî kurê Welî bûye. Ji vê malê ra xelkê gotîye 

Mala Beyro. Navê kalekî wan Beyro bûye, lewra ji vê malbatê ra xelkê gotîye Mala Beyro. Peyra ev malbat bi navê Mala 

Feqe Arif jî hatîye naskirin. Navê birayê mezin ê Seydayî, Feqe Arif e. Pêşîyên vê malbatê tev alim bûne. Wan giştan jî 

xwendîye û ji xwendinê gelek hez kirine. Ji wan ê ku cara ewil li Qizlalê melatî kirîye, Seydayê Mela Muhemed Seîd e. 

Bav û kalên Seydayî, ji berê ve li gundê Qizlalê bûne. Pêşîyên vê malbatê li gundê Qizlal, Hiseynka û Dêrika Miqûrê bi 

cih bûne. Ji wan ra eşîra Xelikan dihê gotin. Seydayê Mela Muhemedê Qizlalî (Mehmet Aksoy), di sala 1914an da li 

gundê Qizlalê hatîye dinyayê. Qizlal gundekî navçeya Farqînê ye û li alîyê bakur-rojavayê wê dimîne. Seyda Mela 

Muhemed Seîd, lawê biçûk ê bavê xwe ye. Navê dayîka Seyda Meyrê ye. Li gundê Qizlalê medreseya Mela Muhemed 

Seîd hebûye. Feqîyên wî jî gelek zêde bûne. Hinek ji wan hîn jî li heyatê ne. Mela Ûsivê Hiseynka li balê xwendîye, Mela 

Ûsivê Batmanî li balê xwendîye, ew niha sax e û imrê wî gihaştîye sedî. Mela Mihyedînê li alîyê Bekiran (w. 2022), 

Seydayê Mela Şafî, Mela Resûlê Xweşa û Mela Bedrî jî li cem Mela Muhemed Seîd xwendîye. Ji Dîyarbekirê Mehmet Alî 

Altindağ û ji Hezoyê Seyda Mela Sebrî (w. 2005) jî li cem Mela Muhemed Seîd xwendîye. Seyda zemanê ku nexweş 

dikeve, xelkê mala wî dibêjin “Bila em bi qurbana te bin, bila tu baş bî, tu sax bî.” Îca êdî ew ji ber van diayên wan aciz 

dibe, dibêje: “Heyra bila ez bi qurbana we tevan bim.” Seyda di derdora salên 1955an da li gundê xwe Qizlalê rehmet 

dike. (Me ev agahî ji Dayîka Nefîse ku keça mezin a Seyda Mela Muhemmed Seîd Qizlalî ye, li Dîyarbekirê, di 

28.10.2024an da bi rêya hevdîtin û hevpeyvînê wergirtine. Endezyar Ahmed Aksoy alîkarî kirîye.) 

[7] Mela Ebdussemedê Ferhendî di sala 1917an da li gundê Ferhendê ku li ser Farqîna Dîyarbekirê ye hatîye dinyayê.  

Wî li cem bavê xwe Mela Yehyayê Ferhendî dest bi xwendinê kirîye. Ew peyra diçe cem Seyda Mela Yasîn (Toprak) 

dixwêne, peyra vedigere cem bavê xwe û îcazeya xwe ya ilmî jê werdigire. Di pey nexweşîna bavê xwe da di medreseya 

bavê xwe da dest bi mideristîyê dike. Ew di pey wefata bavê xwe da, piştî 10 salan diçe Bidlîsê, gundê Qesrikê 

perwerdeya xwe ya tesewifê ji Xewsê Ezem Ebdulhekîmê Bilwanîsî ku xelîfeyê Şêx Ahmedê Xeznewî ye werdigire û jê 

îcaze jê werdigire. Şêx Ebdulhekîm xelîfetî jî dide wî. Ew piştî ku diçe Medîneya Munewere, heta dawîya imrê xwe li wir 

dimîne û di sala 2013an da li wê derê wefat dike. (Bnr. 

https://www.guneydoguguncel.com/dîyarbakir-in-fikir-ve-ilim-onculeri-15/4549/, Tarîxa xwepêgihandinê: 28.10.2024, 

10:15)   

[8] Mela Sebrîyê Hezoyî, li Hezoyê (Kozluk-Batman) medreseya ku di hewşa Camîya Îbrahîm Beg (tarîxa çêkirina wê: 

mîladî 1706) da ye di sala 1950 da tamîr kirîye û çawa ku îmamtîya mizgeftê kirîye, pê ra jî mideristî li vê medreseyê 

kirîye. Ji ber ku seydayê wî, berî ku îcazeya wî bidê rehmet kirîye û bi awayê devkî îcaze dayê ye; lêbelê bi awayê nivîskî 

îcazet nedaye wî, wî jî îcazet nedaye telebeyên xwe. Mela Sebrî ji salên 1950 heta salên 1995an tedrîsata ilmî berdewam 

kirîye û di sala 2005an da wefat kirîye. (Bnr. Übeydullah Pilatin, “Batman ve Çevresinde Faalîyet Gösteren Geleneksel 

Eğitim Kurumları”, Batman Üniveresitesi Yaşam Bilimleri Dergisi, c. 1, sayı 1 (2012), r. 1222-1223.). 

[9] Mela Hesîb (Sever) di sala 1917an da li nehîyaya Zoqeyda (Kayabağlar) Misircê (Kurtalan) ku li ser Sêrtê ye hatîye 

dinyayê. Ew kurê Mela Nesredîn (w. 1933) ku li navçeya Zoqê sermiderisê Medreseya Teyyar Begê bû. Mela Hesîb ilmên 

şer‘î li cem bavê xwe dixwêne. Wê hingê mezherî diaya Hezret (Şêx Muhemmed Dîyauddîn) dibe. Ew di pey wefata bavê 

xwe da diçe cem Mela ‘Elîyê Zoqeydî, Şêx Mehmûdê Zoqeydî û Şêx Muhyedînê Hawêlî xwendina xwe berdewam dike. 

Piştî ku întîsabî Şêx Muheyedînê Hawêlî dike, li cem Muhemmed Seîdê Sêrtî (Yargiç) pênc salan tehsîla edebîyata Erebî, 

ilmê kelam, usûla fiqihê, hedîs, tefsîr, mentiq, meanî, tecwîd û hwd. dike û îcazeya xwe werdigire. Piştî ku birêvebirên 

komara nû derî li medreseyan digire, Mela Hesîb tê Stenbolê û xwe hînî zimanê Fransî jî dike. Bi vî awayî ew ligel zimanê 

xwe Kurdî, bûye zanayê zimanê Erebî, Farisî, Tirkî û Fransî. Piştra ew diçe Hezoyê (Kozluk) di Medreseya Xidir Beg û 

Şemdîn Axa da mideristî dike. Di sala 1957an da bi awayê fermî dibe waiz, di sala 1964an da dibe miftîyê Sasona 

Batmanê, di sala 1967an da dibe miftîyê Dêrika Mêrdînê, di sala 1971ê da dibe miftîyê Nisêbînê, peyra di sala 1977an 

da vedigere Hezoyê. Piştî ku di sala 1982yan da malnişîn dibe, dibe xelîfeyê Şêx Muhyedînê Hawêlî. Ew di sala 1985an 

da li Stenbolê bi cih dibe û di Medresya Îsmaîl Axa da ders dide. Ew 6ê Kanûna Ewil a sala 1994an da rehmet dike. (Bnr. 

https://www.cevaplar.org/index.php?content_view=8684&ctgr_id=121, tarîxa xwepêgihandinê: 28.10.2024, 09:48). 

 

https://www.guneydoguguncel.com/diyarbakir-in-fikir-ve-ilim-onculeri-15/4549/
https://www.guneydoguguncel.com/diyarbakir-in-fikir-ve-ilim-onculeri-15/4549/
https://www.cevaplar.org/index.php?content_view=8684&ctgr_id=121
https://www.cevaplar.org/index.php?content_view=8684&ctgr_id=121


                                                    Kadim Akademi SBD Yayım İlkeleri, Makale Yazım Kuralları ve Yayım 

Sürecine İlişkin Hususları İçeren Makale Örneği 

   

 

[10] Mela Muhyedînê Hawêlî, bi eslê xwe ji gundê Berzenca Silêmanîyê ye. Pêşîyên wî nêzî du qern berî niha ji 

welatê xwe koçî Bêcirmana (Vergili) Kercewsê (Gercüş) kirîye. Peyra wan ji wê derê bar kirîye û mala xwe anîye herêma 

Xerzan, gundê Bilwanîsê (Ormanpınar) ku li ser Hawêla (Baykan) Sêrtê ye. Mela Muhyedîn di sala 1896an da Bilwanîsê 

hatîye dinyayê. Navê bavê wî Mela Elî ye; navê dêya wî Helîme ye. Mela Muhyedîn çendakî li gundê Hawêlê melatî kirîye, 

lewra bi vî navî navdar bûye. Mela Muhyedîn li ber destê bavê xwe dest bi tehsîla ilim dike. Ew peyra li cem Şêx 

Dîyaduddîn Efendî (1855-1923) dixwîne, peyra li cem Mela Elauddîn li gundê Çirê (Çukurca) berdewam dike. Mehekê li 

Norşênê li cem Mela Cemaleddîn, mehekê li Hezoyê li cem Mela Reşîd Arincî dixwîne. Di pey van merheleyan da li cem 

xezûrê xwe Mela Elauddîn dixwîne û xwendina xwe di 17 salîya imrê xwe da diqedîne. Mela Elauddîn îcazeya wî didê. 

Mela Muhyedîn li Kox (Tütenocak), Narê (Sarısalkım) ku gundön Hawêlê ne û li Batiran (Yerlice) ku gundê Kurtelanê ye, 

li Herbelûs (Beybağı) ku gundeki Hezoyê ye mideristî dike. Peyra di sala 1970yî da malnişîn dibe û nêzî 35 salan li gundê 

Hawêlê dersa feqîhan dide. Ew di sala 1941ê da tevî feqehên xwe tê girtin. Di pey azadbûna xwe da careke din heta 

sala wefata xwe sala 1987an karê mideristîyê berdewam dike. Meqbera wî li gundê Bayika ku li ser Baykanê ye. 

(Necmettin Kartal, Molla Muhyiddin el-Havelî ve Fıkıhçılığı, Bingöl Üniversitesi Sosyal Bilimler Enstitüsü İslam Hukuku 

Anabilim Dalı, Bingöl, 2016, r. 4-13. (Teza Masterê ya neçapkirî)    

[11] Gundekî alîyê çîyayên Xîyan e. 

Pêvek 1: Metnê Muxemmesa Seydayî 

 

Ez Merîd im 

‘Îd e fî Qesri’l-Cinan ‘inde sadati’t-terîq  

‘Îd e bazendê bi zendan çûne nav baxê ‘etîq 

Sorgul û nûr û kerem cama ji xemra pur rehîq 

Daxê Qesrê kirye wek behrê ji nû rabû dehîq 

Ez xerîb im ez xerîb im ez xerîb im ez xerîb 

 

Leyletulqedra me bû roja li Qesrê em yeqîn 

Dîtina şafiyê qelban xassetun li’l-mutteqîn 

Qale serrafi’l-qulûbi murşidê dînê mubîn 

Hazihi cennatu ‘ednin fedxulûha xalidîn  

Ez xerîb im ez xerîb im ez xerîb im ez xerîb 

 

Rewdeê çeşmê Buhuştê bûn li Bedlîs munhela 

Kullu men yedxulu fîha la yebxûne hiwela  

Xas û ‘am şev û bi roj çûne lica muttesila 

Ez tenê ji feyzê kirim mame lica munfesila  

Ez xerîb im ez xerîb im ez xerîb im ez xerîb 

 

‘Îd e îro bû li Qesrê ruhnî û pur meş‘ele 

Nisbetê bêhna xû berdaye li ser çerhê gul e 

Hosteê qelbê mirîdan şafiyê can û dil e 

Hadîyê ehlê zemanî qutbekî pur kamil e 

Ez merîd im ez merîd im ez merîd im ez merîd  

 

Dîtina Şahê li Qesrê ‘îd e ya ehlê yeqîn  

Saimê çavê belek iftar kirin bila mu‘în 

Ez tenê saim dinalim sed fîxan û sed enîn 

Raci‘ê poşman ji qelb im cigerê min bû birîn 

Ez merîd im ez merîd im ez merîd im ez merîd  

 

Mesleka ehlê terîqê kirîye wek baxê ne‘îm 

Rewdetun tecrî ‘eleyha nisbet û feyza ‘emîm 

Sabit e bi şer‘ û hedîsan bi gotina Rebbê kerîm 

Safî ye ji kullê zunûban zairê ‘Ebdulhekîm 

Ez merîd im ez merîd im ez merîd im ez merîd  

 

Zuhd û hilm û cûd û şifqet ta‘et û lutf û kerem 

Kewser û ava heyatê kanîya mey bûye çem 

Daxê Qesrê me‘den e nehrê li Bedlîs bû ‘elem 

Hebbeza rewdetu ‘ednin kanîya şîfa elem 

Ez merîd im ez merîd im ez merîd im ez merîd  

 

‘Îd e îro bû li Qesrê her bi tehqîq ew eser  

Fethîyê ‘asî feqîr maye di xurbet bê mefer 

Jar û xemgîn hezîn daîm dikêşe ew keder 

Firqeta me’mûrê Xaliq dax kirî qelb û ceger 

Ez be‘îd im ez be‘îd im ez be‘îd im ez be‘îd (en-Neqşebendî, 2014, 182). 

